
守將拒戰興祖督將士奮擊大破之自是士誠兵不敢犯

海安

四月徐達等進攻淮安擣馬螺港拔其水寨獲戰艦千餘

梅思祖封府庫籍甲兵出降幷獻四州　上嘉其知命識

微免生民于鋒鏑授大都督府副使○達提師取興化先

是　上命達圖泰州興化海安通州高郵山川地形要害

以進覽之見匏子角爲興化要地寇兵所出之路令達以

兵絕其隘達如　旨進兵遂有興化○命韓政等進取濠

州自郭子興趙均用棄守後屢爲人所竊據最後張士誠

部將李濟據之　上命李善長以書招之不報　上曰濠

州乃吾家鄉今李濟爲張士誠困守是吾有國而無家也

可乎　上卽命韓政督顧時以雲梯砲石四面攻之濟不

能支出降　上幸濠州省陵墓宴諸父老

五月韓政會徐達等進取安豐扼其四門晝夜攻之不下

乃於城東龍埧濳穿其城二十餘丈城破元將忻都竹昌

及左君弼皆走追四十餘里獲忻都幷賁元帥而還竹昌

君弼走汴梁旣而元將竹眞來援我師復破走之

六月元徐州守將陸聚等見淮東西皆平遂以所部徐宿

二州來歸　上甚喜謂其當我軍之未至卽先以土地人

民來歸是識天時者也　上嘉之命爲江淮行省參政仍

--

守徐州○命有司訪求古今書籍藏之秘府以資覽閱

上因謂侍臣詹同等曰三王五帝之書不盡傳于世故後

世鮮知其行事漢武帝購求遺書而六經始出唐虞三代

之治世可得而見武帝雄才大畧後世罕及至表章六經

開闡聖賢之學又有功于後世吾每于宮中無事輙取孔

子之言觀之如節用而愛人使民以時眞治國之良規孔

子之言誠萬世之師也○僞夏主明昇遣使來聘命參知

政事蔡哲往報之哲挾畫工同往圖其山川險易以獻

上覽而嘉之遂爲取道伐蜀之張本哲武昌人始仕陳友

諒爲御史棄之來歸

七月平章楚國公廖永安卒于姑蘇　上親爲文祭之辭

極哀痛後配享太廟仍塑像祭于功臣廟

八月拓建康城　命劉基卜地于鍾山之陽延亘周圍五

十餘里○元以陳有定敗胡琛命爲福建行省平章政事

有定遂有據福建之志發兵至漳州守臣羅良乃以書責

其悖逆之罪有定大怒益兵圍其城良死守旬月部下有

叛者延賊入城陷良死之有定遂據漳州○太祖以淮束

諸郡旣平遂議討張士誠召中書省及大都督府臣謂曰

張士誠據姑蘇數侵擾吾近地爲吾境內之寇不可不討

諸公其熟計之李善長以爲未可獨徐達進曰張氏驕横

